
Starfsemi náttúrustofa

Róbert A. Stefánsson, formaður Samtaka náttúrustofa

Náttúrustofa Vesturlands, Hafnargötu 3, 340 Stykkishólmi.

nsv@nsv.is
Á landinu eru sjö náttúrustofur, sem hófu starfsemi á árunum 1995-2003. Þar starfar hópur fólks með mikla og fjölbreytta menntun og reynslu. Um 90% starfsmanna hafa lokið háskólaprófi; helmingur þeirra framhaldsmenntun (meistara – eða doktorsprófi) á háskólastigi. Árið 2008 voru greidd laun fyrir ríflega 31 ársverk á náttúrustofunum og var þar unnið að mjög fjölbreyttum verkefnum á verksviði þeirra. 

Á árunum 2007-8 voru ýmsar grunnrannsóknir mikilvægastar í starfseminni en næst komu þjónustuverkefni og vöktun á náttúru landsins. Þá var unnið að fjölmörgum verkefnum sem fela í sér fræðslu og ráðgjöf til almennings, sveitarstjórna og annarra stjórnvalda. Á undanförnum tveim árum hafa 20 háskólastúdentar unnið að framhaldsverkefnum á háskólastigi á náttúrustofunum, sem er gríðarlega mikilvægt fyrir þekkingaröflun, starfsemi náttúrustofa og framhaldsmenntun. 

Náttúrustofur hafa skilað miklu til þeirra samfélaga sem þær starfa í og víðar. Afraksturinn er á ýmsu formi, s.s. sem auknar vísindarannsóknir á náttúrunni, ráðgjöf til sveitarstjórna um landnýtingu og umhverfismál, aukin fræðsla til almennings og bættur aðgangur heimamanna, háskólafólks, ríkisstofnana o.fl. að staðbundinni sérfræðiþekkingu um náttúru landsins. Þessi aukna þekking og aðgengilegri ráðgjöf mun m.a. leiða af sér bætta umgengni við náttúru landsins og ný sóknarfæri á sviði ferðamála, nýsköpunar almennt og nýtingar og/eða varðveislu auðlinda. 

Á niðurskurðartímum í samfélaginu er enn mikilvægara en áður að tryggja starfsemi sem styrkir atvinnutækifæri, nýsköpun og uppbyggingu þekkingar. Af framantöldu má sjá að starfsemi náttúrustofa er mikilvæg fyrir þekkingaröflun um náttúru landsins, atvinnu- og mannlíf á landsbyggðinni og fyrir landið í heild.

Alvarleg áhrif B-vítamínsskorts meðal fugla
Gunnar Þór Hallgrímsson*, Lennart Balk, Per-Ake Hägerroth, Gun Åkerman, Marsha Hanson, Ulla Tjärnlund, Tomas Hansson, Yngve Zebühr, Dag Broman, Torsten Mörner og Henrik Sundberg

*Náttúrustofa Reykjaness, Garðvegi 1, 245, Sandgerði

Department of Applied Environmental Science, Stockholm University

gunnar@nr.is
Frá árinu 2004 hefur NR unnið að rannsókn með Stokkhólmsháskóla um ástæður mikils dauða og lítillar frjósemi fugla við Eystrasaltið, en um nokkurra ára skeið hefur borið á lömuðum fuglum á þessu svæði og á varpsvæðum sumra tegunda, eins og t.d. silfurmáfs. Uppsetning rannsóknarinnar gerði ráð fyrir því að Ísland væri viðmiðunarsvæði þar sem gengið var út frá því að íslenskir fuglar væru við góða heilsu. Helstu niðurstöður eru þær að náin tengsl eru á milli veikra fugla og lítillar frjósemi annars vegar og lágra gilda þíamíns á ákveðnum formum og ensíma tengdum þeim hins vegar. Ekki er vitað hvað veldur því að fram kemur skortur á þíamíni í dýrunum, en talið er að efnaskiptavandræði valdi því að þau geti ekki nýtt sér þíamínið, fremur en að þíamínskortur sé í umhverfinu. Einnig kom í ljós að svo virðist sem sumir íslenskir fuglar nái ekki þeim gildum sem talið er að einkenna ættu heilbrigða fugla og gefur það vísbendingar um að ákveðin vandamál gætu verið uppsiglingu hérlendis. Vísbendingar eru um að þíamínskort í lífverum sé að finna víða um heim t.d. í N-Ameríku og Ástralíu. Mjög mikilvægt er að fylgja þessum rannsóknum eftir og beinast sjónir aðallega að því hvaða efni það eru sem valda því að fram kemur þíamínskortur og einnig hversu útbreitt vandamálið er m.t.t. dýrahópa og landsvæða. 

Ágengar plöntur í Stykkishólmi. Útbreiðsla, ógnir og aðgerðir
Menja von Schmalensee* og Róbert A. Stefánsson

Náttúrustofa Vesturlands, Hafnargötu 3, 340 Stykkishólmi

menja@nsv.is
Á Íslandi er að finna a.m.k. 126 framandi tegundir sem náð hafa nokkurri fótfestu í náttúrunni. Sjö þeirra teljast vera ágengar (þar af 3 plöntutegundir) og 17 mögulega ágengar (www.nobanis.org). Til að draga úr kostnaði og auka líkurnar á árangri gegn innfluttum, ágengum tegundum er mikilvægt að grípa til skipulegra aðgerða sem fyrst eftir að tegund nær fótfestu [1].

Gerð var úttekt á útbreiðslu fjögurra plöntutegunda í landi Stykkishólmsbæjar, sem nær yfir tæpa 10 km2. Tvær þeirra, Alaskalúpína (Lupinus nootkatensis) og skógarkerfill (Anthriscus sylvestris) eru flokkaðar sem ágengar, bjarnarkló (Heracleum mantegazzianum) er í flokki mögulega ágengra plantna en ekki er vitað hvort Spánarkerfill (Myrrhis odorata) sé ágengur. Vaxtarstaðir plantnanna voru kortlagðir og flatarmál breiðna metið.

Alaskalúpína fannst á 148 aðskildum stöðum og var heildarflatarmál lúpínubreiðna áætlað um 106 þúsund m2. Skógarkerfill var skráður á 37 stöðum og var heildarflatarmál skógarkerfilsbreiðna 1.455 m2. Spánarkerfill var skráður á 41 stað og var heildarflatarmál Spánarkerfilsbreiðna 1.021 m2. Bjarnarkló fannst á þremur stöðum. Um stakar plöntur var að ræða, 1-3 m2 á hverjum stað.

Ljóst er að ofangreindar plöntur geta ógnað líffræðilegum fjölbreytileika svæðisins og er því lagt til að þeim verði öllum útrýmt úr landi Stykkishólmsbæjar með markvissum aðgerðum. Settar eru fram leiðir að því markmiði með aðferðum sem sniðnar eru að hverri tegund. Góð samvinna bæjaryfirvalda og íbúa er forsenda þess að verkefnið takist. Til að viðhalda árangri átaksins er eftirfylgni mikilvæg og er m.a. lagt til að sveitarfélagið marki sér skýra stefnu varðandi innflutning og dreifingu ágengra plöntutegunda.

 [1] Rejmánek, M. & J. Pitcairn (2002). When is eradication of exotic pest plants a realistic goal? Í: Turning the tide: the eradication of invasive species, C.R. Veitch and M. Clout (ritstj.). IUCN Species Survival Commission Occasional Paper. Bls. 249-253.* 

„Er gróður þar?“ – Gróðurkortagerð á Vestfjörðum
Katharina Sommermeier og Hafdís Sturlaugsdóttir

Náttúrustofa Vestfjarða, Aðalstræti 21, Bolungarvík

katharina@nave.is
Samstarf í gróðurkortagerð milli Náttúrufræðistofnunar Íslands og Náttúrustofu Vestfjarða hófst árið 2007. Markmið samstarfsins er að auka kortlagningu gróðurlenda á Vestfjörðum en aðeins lítill hluti þeirra hefur verið kortlagður. Nú starfa 3 starfsmenn við gróðurkortgerð hjá Náttúrustofu Vestfjarða, Hafdís Sturlaugsdóttir á Hólmavík, Katharina Sommermeier á Patreksfirði og Cristian Gallo í Bolungarvík.

Í gróðurkortagerð felst kortlagning á vettvangi, setning gagna á stafrænt form og uppsetning korts til útgáfu. Vettvangsvinna felst í flokkun gróðurs í um 100 gróðurfélög eftir gróðurlykli Steindórs Steindórssonar[1]. Gróðurkort er síðan teiknað í tölvu eftir vettvangsgögnum. Hjálpargögn við tölvuvinnsluna eru stafræn myndkort frá Loftmyndum ehf ásamt innrauðum Spot 5 gervitunglamyndum frá Landmælingum Íslands[2]. Hafist var handa við að kortleggja gróður á Vestfjörðum 1975. Nú er vettvangsvinnu lokið á hluta Vestfjarða. Vinna við að setja þessar greiningar á stafrænt form er hafin. Þau svæði sem hafa verið sett á stafrænt form eru í Skálavík í Bolungarvíkurkaupstað, hluti af Steingrímsfirði sunnanverðum og Geirþjófsfjörður sem unnin var í tengslum við SNS ferð 2007.
Sumarið 2009 var farið í vettvangsathugun, þar sem skoðað var fjölbreytt vestfirskt gróðurfar, en á Vestfjörðum má finna flestar tegundir gróðurfélaga. Við þá vettvangsvinnu kom í ljós að gróðurþekja hefur aukist, sérstaklega í hlíðum. Ástæðan er líklega breyting á veðurfari og minni beit.
Heimildir: 

[1] Steindór Steindórsson (1981). Flokkun gróðurs í gróðursamfélög. Íslenskar landbúnaðarrannsóknir 12,2: 12-52

[2] Guðmundur Guðjónsson (2005). Gróðurkortagerð í hálfa öld. Landabréfið. Tímarit Félags landfræðinga 21: 68-75

Hvernig hefur Morsárjökull það eftir berghlaupið 2007?
Þorsteinn Sæmundsson1, Ingvar A. Sigurðsson2, Halldór G. Pétursson3, Helgi Páll Jónsson1 og Armelle Decaulne1,4 
1 Náttúrustofa Norðurlands vestra, Aðalgata 2, Sauðárkrókur

2 Náttúrustofa Suðurlands, Strandvegi 50, Vestmannaeyjar

3 Náttúrufræðistofnun Íslands, Borgum við Norðurslóð, Akureyri

4 University Blaise Pascal Clermont 2, CNRS Geolab UMR6042, 4 rue Ledru, F-63057 Clermont-Ferrand, France

steini@nnv.is
Þann 20. mars árið 2007 féll mikið berghlaup á Morsárjökul, lítinn skriðjökul sem gengur suður  úr Vatna​jökli. Berghlaupið er talið vera með þeim stærri sem fallið hafa hérlendis síðustu ár og áratugi. Svo virðist sem það hafi myndast í a.m.k. tveimur áföngum. Stærsti hluti þess féll 20. mars og aftur hrundi 17. apríl. Berghlaupið féll á efsta hluta austurhliðar skriðjökulsins og huldi allt að 1/5 hluta af yfirborði hans eða um 720.000 m2. Hrunurðin er allt að 1500 m löng og að meðaltali um 480 m breið. Brotsár berghlaupsins í fjallinu austan við Morsárjökul er um 330 m hátt og að meðaltali um 480 m breitt, í um 620 til 950 m hæð. Áætlað heildarmagn þess efnis sem hrundi niður er um 4–4,5 milljónir m3 eða um 10-12 milljónir tonna. Líklega má rekja orsakir berghlaupsins til undangraftar jökulsins á umliðnum öldum og nýlegrar hörfunar hans, en hann hefur hopað um 1,5-2 km frá upphafi 20 aldar.

Miklar breytingar hafa orðið á berghlaupsurðinni frá því að hún féll á jökulinn. Sumarið 2007 var urðin gróf​korn​ótt og víða var hægt að greina jökulís undir henni. Frá 2007 hefur urðin molnað mikið vegna áhrifa frost og þýðu. Staðbundin áhrif urðarinnar á jökulinn eru mikil, þar sem bráðnun jökulíssins eru mun minni undir henni en umhverfis. Hæð frambrúnar urðarinnar var um 4 m árið 2007 skömmu eftir að það féll og í ágúst það ár hafði ísinn umhverfis bráðnað um 6 m. Árið 2008 nam heildarbráðnunin um 20 m en í ár er hún orðin um 30 m. Ekki er að sjá að urðin hafi mikil áhrif á skriðhraða jökulsins, en hann nam um um 90 m á ári frá 2007 til 2009 sem er svipaður hraði og Ives mældi um miðja síðustu öld.

Vöktun fuglalífs í Þingeyjarsýslum
Yann Kolbeinsson

Náttúrustofu Norðausturlands, Húsavík

yann@nna.is
Árið 2008 lagði nefnd á vegum forsætisráðuneytisins um eflingu atvinnu og samfélags á Norðurlandi eystra til að Náttúrustofa Norðausturlands fengi aukin verkefni við vöktun fuglalífs í Þingeyjarsýslum. Í framhaldinu samþykkti Alþingi sérstaka fjárveitingu á fjárlögum ársins 2009 og var þá gerður samningur við umhverfisráðuneytið um þessi verkefni. Lögð er áhersla á vöktun vatnafugla, sjófugla, mófugla og loks vetrarfugla. Vöktunin byggir að hluta á grunni eldri talninga sem Náttúrustofan og fleiri höfðu þróað á svæðinu. Vöktun fuglalífs á mjög vel við í Þingeyjarsýslum vegna fjölbreytilegs fuglalífs og búsvæða. Þar er einnig að finna stóran hluta varpstofns nokkurra íslenskra fugla. Endur og aðrir vatnafuglar setja sterkan svip á sýslurnar en fjöldi þeirra og fjölbreytileiki er hvergi eins mikill hér á landi. Aðgengi að sjófuglabyggðum er einnig gott og gefur góða möguleika á vöktun þeirra. Þó aðstæður til fuglavöktunar í Þingeyjarsýslum séu ákjósanlegar vegur einnig þungt sú þekking á fuglalífi sem til staðar er á svæðinu. Fuglarannsóknir og –vöktun eiga sér djúpar rætur í Þingeyjarsýslum og hefur t.a.m. verið fylgst reglulega með fuglalífi í Mývatnssveit í rúmlega 30 ár. Í erindinu verður aðferðum við fuglatalningar lýst auk þess sem tækifærið verður nýtt til að kynna fáeinar áður óbirtar niðurstöður.

Skógarmítill (Ixodes ricinus) á Austurlandi

Skarphéðinn G. Þórisson

Náttúrustofa Austurlands, Tjarnarbraut 39 a, Egilsstöðum

skarphedinn@na.is
Áttfætlan (Arachnida) skógarmítill (Ixodes ricinus) hefur verið sjaldgæfur á Íslandi hingað til en nú eru ýmis teikn á lofti um að það geti verið að breytast. Sýnt hefur verið fram á að skógarmítill í Evrópu er að færast norður eftir álfunni og einnig finnst hann nú í meiri hæð en áður. Ástæða þess er talin vera breytt veðurfar af völdum hnatthlýnunar. Í Múlasýslum fannst fyrsti skógarmítillinn á kind á Norðfirði 1977. Næst fannst hann á pilti á Egilsstöðum um síðustu aldamót. Síðan þá hefur hann líklega fundist a.m.k. 15 sinnum, yfirleitt á hundum og köttum. Í sumar fannst skógarmítill á Norðfirðingi og annar í fyrsta sinn á hreindýri sem gekk á Lónsheiði. Skógarmítillinn sýgur blóð m.a. úr spendýrum og fuglum. Hann getur smitað hýsilinn með bakteríum, t.d. Borrelia burgdorferi sem valdið getur alvarlegum krankleika. Flest bendir til þess að skógarmítill sé orðinn landlægur á Íslandi. Því er afar brýnt að almenningur sé upplýstur um lifnaðarhætti hans. Náttúrustofa Austurlands mun hvetja hreindýraveiðimenn til þess að fylgjast vel með hvort skógarmitillinn finnist á fleiri hreindýrum í framtíðinni.

Skógarmítillinn lífir yfirleitt í þrjú ár og kýs sér helst laufskóga og rakt gróðurlendi. Lirfan líkist fullorðnu dýri en er aðeins um 1 mm á lengd, með sex fætur. Gyðlan er eilítið stærri og fjórfætt. Ungviðið sníkir einkum á fuglum og litlum spendýrum. Fullorðið karldýr er 2.5-3 mm en kvendýr 3-4 mm og getur lengst í rúman sentimetra eftir máltíð. Hún sýgur eingöngu blóð úr stærri spendýrum svo sem hundum, köttum, nautgripum, kindum, hjartardýrum og mönnum.

Jarðsaga Vestmannaeyja
Ingvar A. Sigurðssona) og Sveinn P. Jakobssonb)
a) Náttúrustofa Suðurlands, Strandvegur 50, 900 Vestmannaeyjar

b) Náttúrufræðistofnun Íslands, Hlemmur , Pósthólf 5320, 125 Reykjavík

ingvar@nattsud.is
Uppruni og aldur Vestmannaeyja vafðist fyrir mönnum í gegnum aldirnar. Eyjarnar eru áberandi séðar frá Suðurlandi þar sem þær rísa sæbrattar úr hafi og menn veltu því fyrir sér hvort þær hefðu einhvern tímann verið tengdar meginlandinu. Nýjustu atburðir í sögunni, þ.e. myndun Surtseyjar í eldgosi árin 1963-1967 og eldgosið á Heimaey 1973, vörpuðu nýju ljósi á myndun Vestmannaeyja. Nú er ljóst að Vestmannaeyjar eru sérstakt eldstöðvakerfi syðst á eystra gosbeltinu og eru þær að mestu myndaðar við gos í sjó. Mikil virkni var í kerfinu fyrir um 6.000 árum en þá mynduðust Stórhöfði, Sæfjall og Helgafell auk þess sem líklegt er að þá hafi margar úteyjanna orðið til. Aldur þessara myndana er fengin eftir nokkrum leiðum, með 14C aldursgreiningum á gróðurleifum á mótum Stórhöfða og Sæfjalls, geislavirku ójafnvægi 226Ra og 230Th í Helgafellshrauni og öskulögum í jarðvegi. 

Nyrsti hluti Heimaeyjar, Norðurklettarnir frá Dalfjalli í vestri að Ystakletti í austri, er elsti hluti eyjarinnar og hefur hann ýmist verið talinn myndaður fljótlega eftir lok síðasta jökulskeiðs, fyrir um 10.000 árum, eða seint á síðasta jökulskeiði. Djúpar borholur á Heimaey sýna að Vestmannaeyjamyndunin er aðeins um 300 metra þykk og hvílir á um 1.000 m þykkum setlagabunka. Þar fyrir neðan skiptast á setlög og bólstraberg, eða hraunlög, niður á a.m.k. 2.265 m dýpi.

Bólstraberg og set í um 130 m hæð í Dalfjalli benda til þess að Norðurklettarnir séu að mestu eða öllu leyti myndaðir undir jökli. Sjö nýlegar aldursgreiningar gefa til kynna að það hafi gerst fyrir um 40.000 árum.

Kynhlutföll meðal sendlinga
Snæbjörn Pálsson1, Gunnar Þór Hallgrímsson1,2 og Ron W. Summers3
1 Líffræðistofnun Háskóla Íslands, Sturlugötu 7, 101 Reykjavík,  2 Náttúrustofa Reykjanes Garðvegi 1, 245 Sandgerði, 3 Lismore, Mill Crescent, North Kessock, Inverness, IV1 3XY, Scotland

snaebj@hi.is
Þróunarleg líkön spá því að kynhlutföll séu jöfn og þeim sé viðhaldið vegna kynjaðs vals. Margar tegundir fugla sýna hinsvegar skekkt kynhlutföll. Slík skekkja getur haft ýmis konar þýðingu varðandi líffræði tegundanna, þ.á.m. æxlunarmynstur,  útlitsmun milli kynja, fæðu og búsvæðaval, og verið háð dreifingu kynjanna eftir landsvæðum. Ójöfn kynhlutföll geta átt sér stað vegna mismunandi lífslíka kynjanna, það kyn sem er stærra gæti t.d. haft minni lífslíkur þegar fæða er af skornum skammti. Einnig eru þekkt dæmi þess að kynhlutföll séu þegar skekkt við fæðingu.

Sendlingar (Calidris maritima) og skyldar tegundir er áhugaverður hópur fugla með mismunandi mikla kynjaaðgreiningu, en hjá sendlingum eru kvenfuglarnir almennt stærri. Athugun á kynhlutföllum fullorðinna sendlinga á fartíma á Íslandi sýndi að 66% einstaklinga voru karlkyns og svipuð hlutföll hafa einnig greinst á Bretlandi og í Noregi. Athugun á kynhlutföllum 100 nýfæddra unga á Melrakkasléttu sýnir jöfn kynhlutföll, hlutföll karlfugla var 52,6% (95% ö.m. 42,7-62,5). Eftirlit með hlutföllum merktra unga sýnir að hlutföll karlfugla skekkist strax á fyrstu mánuðum og var hlutfallið orðið 65% eftir tæpt ár frá fæðingu.  Kyn fuglanna var greint  á þann hátt að erfðaefni var einangrað úr blóðsýnum eða fjöðrum og kynin greind með PCR mögnun á innröðum CHD1 gena sem sýna stærðarbreytileika eftir kynlitningum. Athugun á stærð nýfæddra unga sýndi að stærðarmunur milli kynjanna var kominn strax fram, kvenkyns ungar voru með lengri fætur og lengri nef rétt eins og fullorðnir fuglar.
Skref til sjálfstæðis: Fyrstu mánuðirnir í lífi minks
Róbert A. Stefánsson1,2, Menja von Schmalensee1,2 og Páll Hersteinsson2
1. Náttúrustofa Vesturlands, Hafnargötu 3, 340 Stykkishólmi. 

2. Líf- og umhverfisvísindadeild Háskóla Íslands, Öskju v/Sturlugötu, 101 Reykjavík

nsv@nsv.is
Minkur (Neovison vison) er rándýr sem flutt var til Íslands árið 1931. Hann breiddist hratt um landið og virðist hafa valdið nokkru tjóni á dýralífi. Til að auka líkur á árangri mótvægisaðgerða er mikilvægt að öðlast skilning á líffræði íslenska stofnsins. Af þessum sökum höfum við rannsakað lifandi minka og afla veiðimanna m.t.t. vanhalda meðal hvolpa, kynjamunar í vaxtarhraða, lengdar mjaltaskeiðs og fars.

Við got, um og fyrir miðjan maí, var ekki marktækur munur á stærð kynjanna en hann varð tölfræðilega marktækur í júnílok og hélt áfram að aukast. Fullvaxta voru steggir að jafnaði 16% lengri og 68% þyngri en læður. Þrátt fyrir talsvert hraðari vöxt steggja náðu læður fullorðinsstærð dálitlu fyrr en þeir. Breytileiki í þyngd innan kyns var mikill frá 5-12 mánaða aldurs, sér í lagi hjá steggjum, en minni í lengd.

Minkahvolpar nærðust eingöngu á mjólk fyrstu vikurnar en byrjuðu að éta fasta fæðu í fyrri hluta júní. Í byrjun júlí voru þeir vandir af spena. Minkar dvöldu á heimasvæði móður fram á haust en fóru að heiman í ágúst-október, flestir í september. Mælingar á vegalengdum bentu til að flestir minkar færu fremur stutt að heiman (< 5 km) en nokkrir færu alllangt (hámarksvegalengd 43 km).

Um þriðjungs vanhöld urðu á hvolpum fyrstu þrjár vikurnar eftir got en mjög lítil afföll eftir það þangað til þeir fóru að heiman, þegar þau jukust aftur mjög mikið. Tengsl voru á milli líkamsástands steggja í ágúst og lífslíkna þeirra að vetri. 

Hvað er líkt með rykmýi?
Þóra Hrafnsdóttir

Náttúrufræðistofa Kópavogs, Hamraborg 6a, 200 Kópavogur

Rykmý (ætt Chironomidae, ættbálkur Diptera eða tvívængjur) er einn algengasti hópur vatnaskordýra. Hérlendis er rykmýið allvíða ríkjandi hópur í ferskvatni og þannig mikilvægur hlekkur í fæðuvef vistkerfanna, m.a. sem fæða fiska og andarunga. Vistfræðilegur fjölbreytileiki rykmýs er með því mesta sem þekkist meðal vatnaskordýra. Lirfur rykmýs þrífast í straum- og stöðuvötnum af öllum stærðum og gerðum, einnig í ísöltu vatni, rökum jarðvegi og jafnvel í nýjum húsdýraskít. Hér á landi eru þekktar 80 tegundir rykmýs.

Aldalöng hefð er fyrir því að nota rykmý sem umhverfisvísi (e. environmental indicator) á ástand vatnavistkerfa. Byggist hún á því að tegundir rykmýs eru aðlagaðar mismunandi búsvæðum og kjöraðstæðum og bregðast skjótt við breytingum í umhverfi sínu. Þannig er rykmý t.d. notað í vistkerfisvöktunum sem vísir á breytingar á næringarefnaástandi vatns (ofauðgun, lífræn mengun), súrnun stöðuvatna og eiturefnamengun. Einnig er rykmý notað í fornvistfræðirannsóknum sem vísir á breytingar á hita og seltu stöðuvatna ásamt fleiri þáttum.

Í erindinu er skýrt frá helstu niðurstöðum rannsóknar á samfélögum rykmýs á mjúkbotni stöðuvatna og tengslum samfélagsgerðar og umhverfisþátta. Rannsóknin tekur til 40 stöðuvatna víðs vegar á landinu og er efniviðurinn fenginn úr gagnagrunni Yfirlitskönnunar á lífríki íslenskra stöðuvatna sem er samstarfsverkefni Náttúrufræðistofu Kópavogs, Hólaskóla, Líffræðistofnunar Háskólans og Veiðimálastofnunar.

Áhrif uppsöfnunar lífrænna efna við fiskeldi á botndýralíf

Þorleifur Eiríksson, Cristian Gallo og Böðvar Þórisson

Náttúrustofa Vestfjarða, Aðalstræti 21, Bolungarvík

the@nave.is
Uppsöfnun lífrænna efna frá frárennsli sveitarfélaga, fiskvinnsluhúsa og fiskeldi í sjókvíum getur verið vandamál. Sértaklega aðkallandi er að skoða áhrif lífrænna efna á botndýralíf við fiskeldi þar sem eldið vex hröðum skrefum.

Í erindinu verða kynntar nýjar niðurstöður rannsókna þar sem fylgst var með botndýralífi undir litlum fiskeldiskvíum þar sem álagið á vistkerfið er lítið. Í ljós kom að umtalsverðar breytingar urðu strax fyrstu fjóra mánuðina, þar sem fjölbreytni minkaði en jókst svo aftur á næstu þremur árum.

Auk þess verða sýndar niðurstöður frá stöðum sem hafa verið undir miklu álagi frá fiskeldi. Þar hefur fjölbreytni minkað verulega þar sem fjöldi tegunda hefur horfið og fáar hafa komið í staðinn.

Fjölbreytni mælingar ná ekki breytingum vel þar sem þær eru af þrennum toga, þ.e. tegundir hverfa, tegundir koma og hlutfallslegur einstaklingsfjöldi tegunda breytist. Mjög tímafrekt er að skoða samsetningu dýralífsins í heild og því mikilvægt að þróa aðferðir til að gera eftirlit einfaldara. Það má t.d. gera með því að nota breytingar á fjölda einstakra tegunda sem mælikvarða, svokallaðra vísitegunda.

Eldfjallagarður á Reykjanesskaga
Helgi Páll Jónsson

Náttúrustofa Norðurlands vestra, Aðalgötu 2, Sauðárkróki

helgi@nnv.is
Eldvirkni og höggun móta landslag á Reykjanesskaga á suðvesturhorni landsins. Þar er að finna fjölbreytt eldvörp í eldfjallaumhverfi sem hefur einkum mótast á jökul- og hlýskeiðum ísaldar og á nútíma. Á Reykjanesi gengur hryggjarkerfi Mið-Atlantshafsins á land sem gerir svæðið vissulega einstakt á heimsvísu. Uppi hafa verið hugmyndir á síðastliðnum árum um að gera Reykjanesskaga að eldfjallagarði sem byggir á fræðslu, ferðaþjónustu og náttúruvernd. Eldfjallagarðshugmyndin tengist svonefndum náttúru- eða jarðfræðigörðum (e. geoparks) sem hafa verið stofnsettir víða um heim. Erindið fjallar um jarðfræði og eldvirkni á Reykjanesskaga, eldfjallagarðshugmyndina og um möguleg svæði inn í slíkan eldfjallagarð.

Fuglalíf á Austursandi - rannsóknaferð SNS árið 2009

Þorkell Lindberg Þórarinsson

Náttúrustofu Norðausturlands, Hafnarstétt 3, Húsavík

lindi@nna.is
Samtök náttúrustofa samþykktu á ársfundi sínum árið 2006 að fara árlega í sameiginlegan rannsóknaleiðangur. Náttúrustofurnar skiptast á að skipuleggja leiðangurinn og hefur verið lögð áhersla á að rannsaka áhugaverð en lítt þekkt svæði. Rannsóknaleiðangrinum er auk þess ætlað að efla samstarf náttúrustofanna sín á milli sem og vera vettvangur til að samræma og kynna aðferðafræði við mismunandi rannsóknir. Fyrsti rannsóknaleiðangurinn var farin í Geirþjófsfjörð árið 2007 og árið 2008 var farið í Héðinsfjörð. Árið 2009 var komið að Náttúrustofu Norðausturlands að skipuleggja leiðangur á sínu starfssvæði og var ákveðið að fara á Austursand við Öxarfjörð. Austursandur er landsvæði fyrir botni Öxarfjarðar, sem afmarkast af Jökulsá á Fjöllum (Bakkahlaupi) í vestri og Sandá í austri. Svæðið er um margt merkilegt bæði hvað varðar jarðfræði og líffræði og tilheyrir stærra svæði við Öxarfjörð sem gerð var tillaga um að friðlýsa í Náttúruverndaráætlun 2004-2008. Ein af forsendum friðlýsingar var fjölbreytt fuglalíf og sjaldgæfar fuglategundir. Mjög litlar upplýsingar lágu þó fyrir um fuglalíf á Austursandi. Meginmarkmið rannsóknaferðar SNS á Austursand var að lýsa fugla- og vatnalífi. Alls tóku um 20 starfsmenn náttúrustofa þátt í leiðangrinum auk tveggja fuglasérfræðinga frá Náttúrufræðistofnun Íslands og vatnalíffræðings frá Veiðimálastofnun. Eins og í fyrri ferðum voru einnig með í för nemendur og kennarar frá Landbúnaðarháskóla Íslands en þátttaka þeirra byggir á samstarfssamningi Samtaka náttúrustofa og LbhÍ.. Í erindinu verður fjallað um rannsóknir á fuglalífi og helstu frumniðurstöður.

Hinar ótæmandi orkulindir Íslands

Sigmundur Einarsson

Náttúrufræðistofnun Íslands, Hlemmi 3, Reykjavík

sigmundur@ni.is
Þegar skoðuð er möguleg orkuöflun fyrir álver í Helguvík kemur í ljós að samkvæmt mati Orkustofnunar frá 2006 er óvirkjað, en tæknilega vinnanlegt, rafafl háhitasvæðanna á Reykjanesskaga og Hengilssvæði um 930 MWe. Áætluð aflþörf álversins er 630 MWe. Þegar orkukostir á svæðinu er greindir nánar kemur í ljós að Orkuveita Reykjavíkur og HS Orka geta hugsanlega útvegað álverinu um 360 MWe rafafl en það nægir ekki fyrir álver með 250 þús. tonna framleiðslugetu eins og upphaflega var áætlað, hvað þá fyrir álver með 360 þús. tonna framleiðslugetu eins og nú er áformað. Þrjár vatnsaflsvirkjanir í neðri hluta Þjórsár duga ekki fyrir því sem á vantar.

Áform um álver á Bakka við Húsavík gera ráð fyrir 346 þús. tonna framleiðslugetu. Álverið þarf því ámóta mikið rafafl og álver í Helguvík eða um 630 MWe. Tæknilega vinnanlegt rafafl á háhitasvæðum norðanlands er um 750 MWe samkvæmt mati Orkustofnunar frá 2006. Við greiningu kemur í ljós að þarna er hugsanlega hægt að virkja 630 MWe. Álver á Bakka þarf því alla fáanlega raforku frá háhitasvæðum á Norðurlandi. 

Álverin tvö hreinsa upp alla orku á Suðvesturlandi og á Norðurlandi. Þegar þessi orka er virkjuð eru eftir tvö háhitasvæði á hálendinu utan friðlýstra svæða, Kerlingarfjöll (240 MWe) og Köldukvíslarbotnar (120 MWe). 

Allir hagkvæmustu kostir til virkjunar vatnsafls hafa þegar verið nýttir og ekki liggja fyrir tillögur um neinar stærri vatnsaflsvirkjanir nema Skatastaðavirkjun í Skagafirði með 180 MW afl. Aðrar vatnsaflsvirkjanir yrðu mun minni eða innan friðlýstra svæða.

CARMA, íslensk hreindýr í íslensku samhengi
Rán Þórarinsdóttir

Náttúrustofa Austurlands, Tjarnarbraut 39 a, Egilsstöðum

ran@na.is
Starfshópur um vernd lífríkis á norðurslóðum, CAFF (Conservation of Arctic Flora and Fauna) valdi hreindýr sem lykiltegund til að meta áhrif umhverfisbreytinga á fánu og flóru norðurheimskautsins. Í framhaldi var CARMA (Circum Arctic Rangifer Monitoring and Assessment Network) stofnað árið 2004.

Megin markmið samtakanna er að meta áhrif umhverfisbreyta á hreindýr í sem víðustu samhengi, bæði faglega og landfræðilega. Árlega hafa verið haldnar ráðstefnur/vinnufundir þar sem niðurstöður eru kynntar og næstu skref rædd. Helstu verkefni hingað til felast í því að samræma sýnatökur og uppsetningu gagna. Einnig hefur töluverð vinna verið lögð í uppsetningu sameiginlegs gagnabanka á netinu þar sem gögn eiga að verða sem aðgengilegust.

Hingað til hefur aðaláhersla verið lögð á stærstu hjarðirnar í Norður-Ameríku og Rússlandi en stefnt er að því að koma inn minni hjörðum frá Evrópu til að ná sem víðustum samanburðargrundvelli. Ísland getur þar skipað mikilvægan sess í framtíðinni.

Náttúrustofa Austurlands hefur sótt tvær slíkar ráðstefnur og kynnst þessu starfi nokkuð. Í mars síðastliðnum dvaldi starfsmaður Náttúrustofunnar mánuð á Grænlandi til að læra þá aðferðafræði sem CARMA hefur þróað fyrir sýnatökur á felldum hreindýrum. Þar fór fram ástandsmat á hreinkúm og nú stendur til að koma af stað sambærilegu verkefni hérlendis eins og víða annarsstaðar í Norður-Ameríku. Í þessu tiltekna verkefni er vonast til að aðgangur að víðtækum samanburði milli hjarða og samstarf breiðs faghóps geti nýst til að skýra áhrif breytinga á heilsu og frjósemi hreindýra.

Varpárangur lunda í Vestmannaeyjum

Hálfdán H. Helgason123, Elínborg Sædís Pálsdóttir123 og Erpur Snær Hansen1
[1] Náttúrustofu Suðurlands Strandvegi 50 - 900 Vestmannaeyjar
[2] Náttúrufræðistofnun Íslands Hlemmi 3 – 125 Reykjavík
[3] Líf- og umhverfisvísindadeild Háskóla Íslands Sturlugötu 7 – 101 Reykjavík

halfdan@nattsud.is
Undanfarin þrjú sumur hefur varpárangur lunda verið metinn í Vestmannaeyjum. Árin 2008 og 2009 var þessu eftirliti sinnt sem hluta af stærra verkefni sem snýr að afkomu lunda og sandsílis en að því verkefni koma nokkrar stofnanir. Varpárangur er metinn eftir hlutfalli virkra hola, klakárangri og lifun unga út sumarið. Tímasetningar varps og klaks sem og varpárangur voru metin með holumyndavél í um 250 rannsóknarholum á sjö stöðum í Vestmannaeyjum. Virkar holur voru síðan vaktaðar út sumarið auk þess sem þéttleikasnið voru tekin víðar. Meðal ábúðarhlutfall á þessum sjö svæðum reyndist vera 49,6 % (SD 17,7) sumarið 2009 en 58,7 % (SD 9,9) 2008, klakárangur var einnig minni, 39,8 % (SD 21,1) í ár en 68,7 % (SD 19,0) í fyrra. Á móti kemur að lifun unga var betri í ár 46,5 % (SD 25,9) en 27,6 % (SD 13,0) árið á undan. Ungaframleiðsla var því svipuð milli ára og lítið sást af pysjum í Pysjueftirliti Þekkingarseturs og Náttúrugripasafns Vestmannaeyja. Ljóst er, m.a. útfrá breytingum í aldurssamsetningu afla í lundaveiði að varpárangur hefur verið lélegur síðan árið 2005 og gera má ráð fyrir því að nú vanti að stærstum hluta fimm árganga í heildarstofninn í Vestmannaeyjum. Ekki hefur unnist tími til að fullvinna þau gögn sem safnað var í sumar og því eru tölur frá 2009 birtar með fyrirvara um örlitlar breytingar.

Vöktun arnarstofnsins í hálfa öld
Kristinn Haukur Skarphéðinsson*

Náttúrufræðistofnun Íslands, Hlemmur 3, 105 Reykjavík

kristinn@ni.is 
Haförninn er meðal sjaldgæfustu varpfugla landsins. Fram á 19. öld var örninn miklu algengari og varp þá um land allt en er nú einungis vestanlands. Fylgst hefur verið með arnarstofninum og hann vaktaður síðan 1959 og er þróun hans því betur þekkt en hjá nokkurri annarri fuglategund hér á landi. Markmið vöktunar er að meta stofnstærð, viðkomu og útbreiðslu og greina og leysa vandamál sem tengjast verndun arnarins. Náttúrufræðistofnun Íslands leiðir þetta starf ásamt  áhugamönnum, Fuglaverndarfélagi Íslands og Náttúrustofum Vesturlands og Vestfjarða. Þetta samstarf hefur margfaldað þekkingu á líffræði arnarins á undanförnum árum þar sem áhersla hefur verið lögð á söfnun sýna til erfðfræði- og mengunarrannsókna ásamt merkingum þar sem allir arnarungar eru auðenndir og þekkjanlegir á færi. 

Örninn á sér vart náttúrulega óvini (nema sjúkdóma og snýkudýr!) og stafar því fyrst og fremst hætta af manninum og umsvifum hans. Um 8% af þekktum varpstöðum arna hér á landi eru eru ónýtir til varps eða eru í yfirvofandi hættu vegna framkvæmda. Vegagerð og efnistaka tengd henni á þar stærstan hlut að máli.

Á vordögum 2009 var vitað um 66 arnarpör í landinu og 36 unga sem komust á legg. Hafa fuglarnir ekki verið fleiri né viðkoman betri síðan ernir voru friðaðir árið 1914. Þrátt fyrir að einungis þriðjungur þekktra arnarsetra sé í ábúð er staða stofnsins sterkari en nokkru sinni í tíð núlifandi manna. Vöxtur og viðkoma íslenska arnarins er hins vegar mun minni en í nágrannalöndunum, þrátt fyrir alfriðun í 95 ár. Rætt verður um þessa slöku viðkomu og brugðið upp myndum af sögu arnarins á Reykjanesskaga.
